
Angallatit tingerlaatillit nunatsinnut tikikkaangamik isaaviup kingumullu nunatsinniit  
aneqqinnissamut isaaviup nakkutigineqarnissaat atatillugu apeqquteqaat aallaavigalugu 
Inatsisartut oqallinnissaannik siunnersuut. 
(Inatsisartuni ilaasortaq, Laura Táunâjik, Siumut) 
 
Siullermik oqallisissiamik siunnersuuteqartoq qutsavigaarput. 
 
Ukiuni kingullerni pingaartumik upernaakkut, aasaaneranilu sinerissami nunatta avataaneersut, 
angallatit, umiarsuit, umiarsuaaqqat, tingerlaataannallillu angallannerat annertusiartorpoq.  
Ilaatigullu isigalugit eqqarsaqqajaanartarpoq sulerisummita? Soorunami nunatta alianaannersua, 
aasakkullu angallavigikkuminarnersua takornarniartarmassuk qujanarpoq. 
 
Inatsisitigut soorunami, nunatta imartaanut iserniartut tamarmik akuerineqaqqaarlutik pulasarput, 
aammalu pisussat malillugit sinneri ingerlanneqartarlutik. Taamaattorli ilisimavarput, piffissap 
angalaffiup sinnerani nakkutigineqarnerat, nunattalu imartaata qimalernerani annerusumik suso-
qartanngitsoq. Tamannalu aamma apeqqutinik amerlanernik pilersitsisarpoq. Ilaatigummi 
illoqarfiit, nunaqarfiillu arlalissuit aqqusaartoreerlugit kangerlugut pulaterlugit ingerlaqqittarmata. 
 
2017-imi nupernaakkut Inatsisartut ataatsimiinneranni Siumumiit imaattumik siunnersuuteqar-
pugut: 
 

Angallatit nunatsinni talittarfinnut talinnerini avalattussanngornerinilu ilanngaaserisut 

misissuisarnerat pillugu nukittorsaasoqassappat pisariaqartitsineq, periarfissat piumasaqaa-

tillu pillugit Naalakkersuisut nalunaarusioqqullugit kingusinnerpaamik UPA2018-imi saq-

qummiussassamik peqquneqarnissaannik Inatsisartut aalajangiiffigisassaattut siunnersuut. 

(Siumup gruppia) 

 
Taamanikkut Inatsisartunit isumaqatigiissutaasutut naatsorsuutigineqaraluarpoq UKA2018-imi 
Naalakkersuisutr nassuiaammik saqqummiiumaartut, kisanni 2018-imi Inatsisartunut qinersisoqar-
nerata kingunerisaanik tamanna pinngitsoorpoq. Taamaattumik Siumumiit neriuutigaarput, 
tamanna naalakkersuisut eqqaamallugu kingusinaalaaraluartumik malitseqatsikkumaaraat. 
 
Siunnersuummi ikiaroornartumik eqqussuinissamik, aammalu allatigut nunatta pisuussutaanik 
uumasunik uumaatsunillu unioqqutitsillutik annissuisoqarsinnaanera aarleqqutigineqarpoq. 
Tamannalu Siumumiit pingaartipparput iliuuseqarfigineqassasoq, aammalu pinaveersaartitsissu-
taasinnaasunik sulineq aaqqissuussinerillu pisariaqartut, pioreersut qaavisigut. 
 
Ilanngaaserisut amerlinerisigut, sinerissamilu aalaakkaanerusumik sulinerup siammarneratigut 
soorunami tamanna naammassineqarsinnaavoq. Qanorlu tamanna periusissaq iliuuseqarnerlu 
ingerlanneqarniarnersoq Siumumiit paaserusussavarput.  
 
Aamma siunnersuutip kingunerisaanik Naalakkersuisut akissuteqaamminni ilannguppaat ukiumi 
aningaasanut inatsiseqarfiusumi 2018-imi ilanngaaserisoqarnermi nakkutilliinermut 

suliassaqarfimmut Inatsisartunit aningaasaliissutit amerlineqarmatali Akileraartarnermut 
Aqutsisoqarfiup periusissiaq suliaraa: Ilanngaaserineq pillugu periusissiaq Inussuk 20182023. 
Ilanngaaserineq pillugu periusissiami Inussuk 2018-2023-mi nutaatut ilaatigut ilaatinneqarpoq 
angallatinik tingerlaatilinnik nakkutilliineq. Ilanngaaserineq pillugu periusissiap Inussuk 2018-2023-
p atuutsinneqalernissaa suli ingerlanneqarpoq. Akileraartarnermut Aqutsisoqarfiup suleqatigisaa-
nut nassiunneqarsimavoq aammalu Akileraartarnermut Aqutsisoqarfiup nittartagaani www.aka.gl-
imi tamanut saqqummiunneqarsimalluni. 
 
Oqallisissiamik siunnersuuteqartoq ilumoorpoq, ukiuni makkunani kalaallit Nunatta sineriaani 
aasakkut angallaterpassuit takussaajuarmata, sineriapput tamakkivillugu, nuanatta kitaata 
avannaarsuaniit kujataanut, aamma nunatta kangiani kujataaniit avannaarsuanut. Siumumiillu 
erseqqissaatigissuarput, nunatta kangiani avannaarsuani aasakkut angallatinik angallanneq 
arajutsisimasarput qanormita annertutigaa, ilami nakkutigineqarunanngimmalluunniit 
angallaterpassuit amerlassassaqaat, kistaanut apuuttartut taama amerlatigisartut. 
 
Qularutissaanngilaq angallatit tigerlaataannallit annertoorujussuarmik angiortumik 
eqqussuinermut annissuinermullu atorneqarnerat ilimanarmat. Soorlu tasartakkat taama 
nipeqartartut. Qularnanngilaq nunatsinniit ujaraqqanik annissuineq annertuumik 
ingerlanneqarunarmat. Taamaammat pisariaqalerpoq ilimagisaannarnik pinnani paasisanilli 
tunnngaveqarluni naliliisinnaalernissaq. Tamukku pillugit Naalakkersuisut kaammattussavagut 
Naalagaaffimmut piaartumik saaffiginnissuteqaqqullugit Nunatta imartaani killeqarfinnik 
nakkutilliinerup aammalu nunatsinni umiarsuaaqqanik angallatinillu mikinernik umiarsualivinnut 
talissanatik sinerissami angalaartuartunik misissuisarnerup pinngitsoorani ingerlanneqartarnissaa 
anguniarlugu.  
 
Naalakkersuisut akissutaani taakkartorneqartut alloriarnissamik aamma imaqartut qujassutigaavut, 
Suliassanullu taakkartorneqartunut oqariartuutitta ilanngullugit suliarineqarnissaat 
kaammattuutigaarput.  
 
Qujanaq.. 
 
Karl-Kristian Kruse, Siumut 
 
 


